А8суа миф-7абырг6ъа

(ртематикатъ еилазаашьа9

Ишдыру еи8ш, а8суаа, еиуеи8шым а0оурыхтъ х0ыс6ъа ирыхйьаны, аюыра хьшъаноуп ишроуз, аха дара рабацъа, рабдуцъа ирзеи0арщъаз, ир=ыр7ааз ажъабжь6ъа, дара рха0а6ъагьы зхааныз, иращауаз анаюстъи аби8ара ирымданы, =ырщъала инеи0ащъа-ааи0ащъо, еи6ъырханы иааргон. Ур0 ажъабжь6ъа рйынтъи, щъарада, иёызгьы рацъоуп, аха иахьауажъраанёа иаазгьы ма3ёам.

Сара арии сусум0а=ы хы6ъкыс исымоу а=а8ыцтъ жъабжь6ъа рахь иа7анакуа амиф-7абырг6ъа рперсонажцъа, рсиужет6ъа, ртематика ущъа, снапа=ы ийоу (С.Л. Зыхъба, З.%ь. %ьапуа, Ц.С. Габниа, иара убас сара еизызгаз9 ан7ам0а6ъа схы иархъаны, ралкаароуп.

А=а8ыцтъ жъабжь – а8с0азаарайны имюа8ысуа ах0ыс6ъа, ажъабжьщъаю иха0а ихаанны, ма иара иа7кыс еищабу аби8ара6ъа иры6ъланы, реи0ащъароуп 7акыс иамоу. Аи0ащъаю зыёбахъ ищъо ах0ыс6ъа иара иащаз, мамзаргьы дызлахъыз акъны ауп ишищъо. А=а8ыцтъ жъабжь иаз3ыдайазшьоуп ах0ыс «ишыйа7ъйьоу» аи0ащъара, еи0азщъо иищъо агърагара, а7абырг цъа аха7ара, иазыёырюуагьы агъра игартъ еи8ш айа7ара. Аурыс фольклортъ жъар а=а8ыцтъ жъабжь захьёу щаилнаркаауеит абас4 «Рассказ устный – повествование о событиях из современной или сравнительно недавней по отношению ко времени повествования жизни народа; изображаемые события не выходят хронологически за границы того, что видел или участником чего был рассказчик. Р.у. свойственна конкретность, обстоятельность, относительная устойчивость форсы в русле созданных традицией речевых стереотипов, большая роль ассоциативных связей – как в композиции, так и в тематическом подборе эпизодов» [Мишанич 1993: 297].

А=а8ыцтъ жъабжь6ъа рахь иа7анакуеит, ишащщъаз еи8ш, амиф-7абырг6ъа. Атермин амиф-7абырг6ъа а8сышъала ра8хьаёа ихы иаирхъеит С.Л. Зыхъба ир7ага шъйъа=ы, аурыс фольклор айны «мифы-былички» щъа изышь0оу азы. Уи излаиюуала, «амиф-7абырг6ъа еиуеи8шым ицъыршъагоу, амч лашьца6ъа ныйъызго, и7оурам амифтъ ха=6ъеи (абнауаюы, Ёызлан, Ёащкъажъ, аюс0аа, ака3аа, а5ьныш, а8сцъаща ущъа9, ма нцъахъыки (иащщъап, абнеи ашъарахи рынцъахъы Ажъеи8шьаа ущъа9 ауаюи реи8ылара, реи6ъшъара иазку, асиужет сса6ъа змоу а=а8ыцтъ р=иам0а6ъоуп» [Зыхъба 1981: 203].

Ари агъаанагара акыр иазааигъоуп аурыс фольклористика=ы атермин «быличка» азы ищъоу4

«Быличка – устный рассказ-меморат (воспоминание) о якобы имевших место сверхъестественных явлениях: встрече, драматичном столкновении самого рассказчика или знакомого ему человека с олицетворенным духом природы (лешим, водяным, русалкой, потерчатами, полевиком, полудницей), домашним духом (домовым, кикиморой, банником, овинником, гуменником), другим демоническим существом (чёртом, змеем, проклятым, упырем, встающем из гроба мертвецом, человеком-оборотнем ваукалакам (бел.), вовкулакой (укр.) или заколдованным кладом, принимающим животный и человеческий облик), а также с ведьмой, колдуном и другой нечистой силой» [Зуева 2002: 287].

Амиф-7абырг6ъа еи0азщъо ажъабжьщъаюцъа зыёбахъ рщъо ах0ыс6ъа ийала7ъйьахьеит щъа агъра ганы ирщъоит. Аха иара еи0азщъо иха0а ур0 ах0ыс6ъа дрылахъны иахьащбо ма3уп, уи еищарак еи0еищъоит игъыла, ма игъыцхъык их0ысызшъа, мамзаргьы аёъы ийынтъи иащаз акы акъны. Амиф-7абырг6ъа рзы ихадароу дара рперсонажцъа ийа7ъйьоуп щъа уаюы агъра ирганы, ур0 раща0ыр ибо, дрыцъшъо рыйа7ароуп. Избанзар ур0 раща0ыр умбар, дара у8ырхагахоит, уи щбоит ар0 аперсонажцъа злоу асиужет6ъа рйны.

Ртематикатъ еилазаашьа зеи8шроу ала, насгьы аперсонажцъа рха=сахьа6ъа ир=ыр8шны, амиф-7абырг6ъа еихащшар ауеит абас4 1) Ажъеи8шьаа, 2) Нарцъы ицан иааз, 3) абнауаюы, 4) аюс0аа, 5) Ёызлан, 6) еиуеи8шым а8стъ6ъеи а8саатъ6ъеи иры6ътъоу, 7) егьыр0 еиуеи8шым ах0ыс6ъа ирызку амиф-7абырг6ъа.

Абар0 амиф-7абырг6ъа рсиужет6ъа реилазаашьа шыйоу уахъа8шыр, иуоуеит абри аюыза асхема4 ах0ыс6ъа реи6ъщъалар0а – ауаюи амифтъ ха=и реи6ъшъара (иащщъап, ауаюы Ёызлан аёайны лыэшылкъабо дибоит9; ах0ыс6ъа ркульминациа – ур0 реидыслара, реи=агылара (махъ=ала еи6ъ8оит, ауаюы даиааиуеит, нас Ёызлан лыхцъы х7ъаны и7ъахуеит, лара аюна0а ама7 лулоит9; ах0ыс6ъа р8ыртлар0а – ауаюы иахьырхъра, амифтъ ха=ы амч иманы дшыйоу, уи иаща0ыр шбалатъу ирдырра (Ёызлан лыхцъы ахьы7ъаху лы8шаауеит а8шъмацъа рхъы3ы ирщъаны. Нас ахъы3ы дылшьуеит, уи алагьы ауаюы дахьлырхъуеит.9

Уажъшь0а хыхь еи6ъаща8хьаёаз аперсонажцъа злоу амиф-7абырг6ъа реилазаашьа хазы-хазы щахъа8шып.

Ажъеи8шьаа а8суа фольклор айны дшаар8шу, дшащдыруа ашъарыцара анцъахъы иакъноуп. Уи изкны ищамоуп има3ымкъа ащъам0а6ъа, ийоуп, иара убас, ашъа6ъагьы. Ажъеи8шьаа дащ8ылоит, хыхь ишазгъащ0ахьоу еи8ш, амиф-7абырг6ъа рйынгьы. Ажъабжьщъаюцъа уи исахьа 0ырхуеит зы6ърахь инеихьоу, илашъу, идагъоу аёъы иакъны. Иара имоуп а8щацъа, ур0 ищъатъы ианахы8о ыйоуп, иащ8ылоит ащъам0а6ъа ашъарыцаюцъеи дареи «реицынхара» ахьаар8шугьы. Ажъеи8шьаа ищаракыу, и8шьоу аёъы иоуп, аха иара иаща0ыр умбар, уахьирхъыр ауеит. Уи щбоит С.Л. Зыхъба «Илакътъым а8суа проза атипологиа» захьёу ишъйъа=ы иааиго атекст айны4 Ауаюы, Ажъеи8шьаа ийынтъи иоуз и=а7ахъы измырхаёакъа, и7егь ашъарах ишьырц дахьалагаз азы, Ажъеи8шьаа д0аирхоит (ашъарах дшашь0аз ацайьа далйьоит9. Еи0азщъо уи агъра ганы ищъоит, избанзар ари ах0ыс иалахъыз иха0а иоуп [Зыхъба 1995: 191].

Ажъеи8шьаа 8хыёла ауаюы дани0аауа ыйоуп. Уи зыр7абыргуа ащъам0а6ъа щ8ылоит А.А. Аншба иан7ам0а6ъа зну ашъйъа=ы – №244, 245, 125 рыла иарбоу атекст6ъа рйны [%ьапуа 1995: 77-78], иара убас «А8суа жълар р=а8ыц р=иам0а» VII атом а=ы, №№123, 124, 125 рыла иарбоу атекст6ъа рйны [Габниа 2002:114, 115].

Ар0 а=ыр8штъ6ъа иудырбоит аи0ащъаюцъа Ажъеи8шьаа 7абыргны дыйоуп щъа агъра ганы ишырщъо, убри айнытъ Ажъеи8шьаа изку а7абырг цъа зыйъну ащъам0а6ъа а7арауаа амиф-7абырг6ъа ирхыры8хьаёалоит.

Нарцъы ицан иааз ирызку амиф-7абырг6ъа ртъы щщъозар, ур0 рахь иаднакылоит а8сра, а8сцъаща, «илаб=абатъу» а8хыё, «ицъаны иаа8шыз» ущъа ирызку ащъам0а6ъа. Ар0 ащъам0а6ъа рйны иаар8шуп ю-дунеик, ю-8с0азаарак4 ауаюы ды8саанёатъии даны8слак ашь0ахьтъии. Нарцъытъи а8с0азаара ауаюы ишибо еищарак 8хыёлоуп.

«Илаб=абатъу» а8хыё иадукылар ауеит щъа сгъы иаанагоит ааигъа, Дъры8шь а6ы0а=ы ианыс7аз ащъам0а
. Арайа иаартны иубоит ажъабжьщъаю лыгърагара, уи лажъа6ъеи лхымюа8гашьеи уи дыр7абыргуеит. Лара а8хыё айны лан ишлалщъаз йал7оит4 аишъайны акъымкъа, аганахь и8хьакны ийал7оит4 аишъа=ы 7ъыцоума, саанума ишьоу акагьы ы6ълыргылаёом, аюи ауаткеи аишъайны акъымкъа, аганахь и8хьакны ийал7оит, иагьхыр0ъалаёом.

Ари ах0ыс иунарбоит нарцъытъи а8с0азаара ыйоуп щъа агърагара иахьагьы еи6ъханы ишыйоу. Еищарак уи ахьу8ыло а6ы0а6ъа р=оуп, насгьы аищабыратъ аби8ара6ъа рйны.

Иазгъа0атъуп а8хыё ар0 ащъам0а6ъа рйны ихадароу а0ы8 шамоу. Ажъеи8шьаа изкуи нарцъытъи а8с0азаара иазкуи ащъам0а6ъа р=ы ауаюы 8хыёла ибоит ареалтъ 8с0азаара=ы ийалараны ийоу. Даэакала иащщъозар, а8хыё ауаюы игъиэанна7оит, ихы шымюа8игаша, ийаи7аша и7анащъоит.

Анаюстъи аперсонажцъа дреиуоуп абнауаюы. А8суа фольклор а=ы уи изкны амиф-7абырг6ъа рхы8хьаёара иаща има3уп, егьыр0 аперсонажцъа ирызку раас0а. А8суаа абнауаюы исахьа 0ырхуеит иёбахъ анырщъо зымч дуу, адауы еи8ш ийоу, зы8шра цъгьоу, ахъы з6ъыу аёъы иакъны. Иара игъыш8ы ыл7ны ийоуп, аиха ихъда ихшьуп, абна дылоуп, ауаа драяоуп.

Абнауаюы ащъам0а6ъа рйны адауы щъа анизырщъо ыйоуп. Еищарак абнауаюы амифологиатъ персонаж Мард-и8а Мардасоу изку ащъам0а6ъа рйноуп дахьаар8шу. Уайа иубоит арии афырха7еи иареи реи6ъшъара, а7ыхътъан абнауаюы ишьра. «А8суа жълар р=а8ыц р=иам0а» VII атом айны иану щъам0ак а=ы абнауаюы юы5ьа а8щацъа иман щъоуп. Арайа абнауаюы дызшьуа иакъны даар8шуп а8суа фырха7аратъ-0оурыхтъ епос зыцбахъ еицадыруа На8ща Кьагъа, аха уи дицуп Мард-и8а Мардасоугьы. Ари ащъам0айны иаабоит абнауаюы и8ща амагиатъ мчы лыманы дшыйоу. Уи лымч лыхцъоуп излоу. Ащъам0а атрагедиатъ 7ыхътъа амоуп [Габниа 2002: 205-206].

Ас еи8ш ийоу атрагедиатъ 7ыхътъа рыманы иаар8шуп аюс0ааи Ёызлани ирызку ащъам0а6ъагьы. Ар0 аперсонажцъа ауаюы и8ырхагоуп, ихарахоит, деиларгоит. Аха, абнауаюы и8ща леи8ш ур0 ркыр, рмагиатъ мчы злоу (Ёызлан – лыхцъы х7ъаны, аюс0аа – и7ыхъа шъаны9 р7ъахыр, аюна0а=ы абара6ьа0ра йалоит. А7ыхътъан, ахъы3ы ила рмагиатъ мчы злоу рцъа айъыр3аха ахьы7ъаху анеилыркаалак, ахъы3ы ахш ахьеилашуа ачуан д0ажьны ицоит.

Абри ала щара иаабоит ар0 ах-персонажк4 абнауаюы и8ща, аюс0аа, Ёызлан ирызку ащъам0а6ъа рсиужеттъ цъащъа6ъа шеи8шу, рхымюа8гашьа акны, еишьашъаланы ишыйоу.

Аюс0аа еиуеи8шым ахьыё6ъа рыла даар8шуп ащъам0а6ъа рйны, уи агызмал, а5ьныш, ака3аа щъагьы изырщъоит. Атекст6ъа р=ы д=аас0аны даар8шуп, и7ыхъа 7ъызёа ийоуп. Иара айамеи аёаёи дрыцъшъоит щъа иры8хьаёоит.

Аюс0аа еи8ш, Ёызлангьы ауаа ирзеицъоу йал7оит, аха ха=сахьала уи акыр ды8шёоуп щъа илыхцъажъоит. Уи лыхцъ6ъа шь6ьыруа лшьапайынёа инаёоит, лшьап8ын7а6ъа ашь0ахьйа иханы ийоуп, убри Ёызлан лышь0а щъа иашь0оуп. Лара аб5ьар дацъшъаёом, Ёызлан дызбаз длеихсырц далагар, ишъа6ь еибагаёом. Уи дзыцъшъо айамеи, абнащъеи, абгеи роуп. Лара ды8щъысуп, аха амч лымоуп, ахацъа махъ=ала дра6ъ8оит, еисуеит, аха аха7а даниааилак, «Уашхъа ма6ьа8сыс» щъа дир6ъыр, иаргьы ди8ырхагахаёом, ижълантъгьы дыр8ырхагахом.

Ийоуп ащъам0а6ъа ауаюы изы даюыс0аауп, дгызмалуп, а8сымц6ьа ихоуп щъа анизырщъо. Ас еи8ш ийоу ауаюы изы игъа8хар дцыгъхоит, ддаяьхоит, ма аты да6ътъоуп, а6ъы5ьма да6ътъоуп ущъа изырщъоит. Ар0 рюызцъа ащъам0а6ъа еиуеи8шым а8стъ6ъеи а8саатъ6ъеи иры6ътъоу щъа зыхьёащ7аз амиф-7абырг6ъа рахь иа7анакуеит. И5ьоушьаратъы ийазаргьы, ар0 асиужет6ъа рыгъра зго иахьагьы иу8ылоит. Иащщъап, ацгъы иа6ътъаз а0акъажъ илызку ащъам0а аи0ащъаю далагеит абас4

«Ари ажъабжь 0аарыхуп, аргама иыйалаз акы ау пиара. Ауаа зегьы еицырдыро х0ысуп. Сан рыцща, иахааныз сара срыхьёеит лщъон, ур0 р=ынтъ ауп ларгьы иызлащаз. Ийалеит Арыю0а а6ы0ан» [Габниа 2002: 235-236]
Ажъабжь аи0ащъара даналгоз абас ихлыркъшеит4 «Абас аргама ийалеит. Дара аишьцъа )аяса л8ацъа ракъын. Лара а0акъажъ дзыус0аз “8хашьароуп” лщъан, сан исалымщъеит» [Иара уа].

Ари ащъам0а а7абырг цъа аха7аны ищъоуп. Ажъабжьщъаю илщъеит арии ийалахьоу акы акъны лан ишылзеи0алщъаз, насгьы иаагоуп а6ы0а ахьыё, ах0ыс ахьыйалаз – Арыю0а, иара убас аишьцъа зус0цъаз - )аяса л8ацъа ракъын ()аяса ргъыла лакъын, аи0ащъаю излалщъаз ала9. Аёъыза7ъык зыхьё щъам ацгъы иа6ътъаз а0акъажъ лоуп, убригьы, аинформант излалщъаз ала, и8хашьароуп щъоуп лан изылымщъаз.

Ийоуп, иара убас еиуеи8шым ах0ыс6ъа ирызку амиф-7абырг6ъагьы. Иащщъап4 аёы шыцъаз избаз, адыд иагаз, агъылшьап збахьо, ама0 зырымшьуа ущъа ирацъаны. Ар0 ащъам0а6ъа аам0ак азы а7абырг цъа рйъынны ирщъоз0гьы, аам0а цацы8хьаёа еища алакъ цъа рхалоит ущъар йалоит. Ийоуп аёъык-юы5ьак иахьагьы агъра ганы еи0азщъо, аха азыёырюцъа уи лакъны, ихы0щъаау акы акъноуп ишрыдыркыло.

А7ыхътъантъи аам0азы ар0 зыёбахъ щамаз амиф-7абырг6ъа агърагара еища ишрыцъма3хаз убоит дара ажъабжьщъаюцъа уанраз7аауагьы. Уажъы еищарак ар0 ащъам0а6ъа илафны ирщъоит. Иахьа ажъабжьщъаюцъа уанраз7аауа иуарщъоит абас4

«Ёызлан зырщъоз, ишъаны ирщъон акъымзар, ишъаны дыйан рщъоит, акъымзар, сара дсымбацызт, ашьха, ага акыр сныйъахьеит»; «Абжьарак, уажъы ааскьа Аюс0аа, Агызмал, Ёызлан, аёъы ихарахеит щъа смащаит. Ур0 уашь0а адунеи ианы7зар акъхап»; «Аюс0аа щъа изышь0оу дыйаёам. Аюыс0аас ийоу ауаю8сы иоуп».

Сгъаанагарала, щаззаа0гылаз аз7ааразы а8суа фольклор07аара=ы ийа7атъу рацъоуп. Хыхь аперсонажцъа хазы-хазы щахьрыхцъажъоз иащбеит ур0 реи8шымзаара6ъеи реишьашъалара6ъеи. Иащщъап, Ажъеи8шьааи Нарцъы ицан иаази ирызку ащъам0а6ъа рйны иазгъащ0еит а8хыё ароль, абнауаюы и8ща лхымюа8гашьа аюс0ааи Ёызлани рхымюа8гашьа иша6ъшъаз, иара убас щазаа0гылеит Ажъеи8шьаа ры8щаи Ёызлани ирзеи8шу мотивк – ауаюи дареи «реицынхара», аха убри аам0азы ур0 реи8шымзаарагьы абри амотив а=ы.

Еища еизааигъоуп, еи=щар8шыр йалоит юю-персонажк4 Ёызлани Аюс0ааи. Ур0 рсиужеттъ цъащъа акны ицоит4 1) ауаюи дареи реи6ъшъара, 2) ур0 реи6ъ8ара, 3) рмагиатъ мчы злоу рцъа айъыр3аха а7ъахра, 4) нас уи з7ъахыз има7 аура, 5) а7ыхътъаны уи 8шааны, а0аацъа рхъы3ы ахш ахьеилашуа ачуан д0ажьны ишьра.

Ийоуп ур0 ахьеи8шу даэакгьы4 рюы5ьагьы ауаюы ихарахоит, деиларгоит. Рюы5ьагьы рзы аныщъара6ъа мюа8ыргоит4 акы – а0аца аёа=ы днаганы дырныщъоит, аюбатъи – ауаюы аюс0аа ихцаразы шы6ъсык ахь знык нанщъа мзазы абарбан5ьиа щъа ийар7оит.

Акыза7ъык, хыхь ишазгъащ0аз еи8ш, ур0 злеи8шым, аёъы дёызлануп – аёы д0оуп, ды8щъысуп, егьи – даюыс0аауп, дха7оуп. *шралагьы аёъы д=аас0оуп, ауаа дреи8шёам, егьи – ды8шёоуп, аха уигьы а=аас0ара лылоуп – лшьап8ын7а6ъа ашь0ахьйа иахьхоу, лгъы8щъ6ъагьы лыжъюахыр ихылшьлоит.

Иазгъа0атъуп, иара убас амиф-7абырг6ъа аетнографиа аганахьала иш0ыр7аауагьы. Аханатъгьы, а8суа фольклористцъа цъыр7аанёа, ар0 аматериал6ъа аныз7оз аетнографцъа роуп4 С.Т. Ажъанба, Н.С. %ьанашьиа, А.А. Миллер, Н.С. Патеи-и8а,  Г.Ф. Чурсин ущъа уб.егь.

Ари аусум0а=ы щаззаа0гылаз аз7ааразы алкаа йа7о, ишьа6ъыряъяъаны иащщъар щалшоит амиф-7абырг6ъа шмыёыц, ишыйоу, ахархъара шрымоу. Уи щбоит ара зыёбахъ щамаз ащъам0а6ъа рйны, ур0 рхы8хьаёара=ы ийоуп уажъы ааигъа иан7аз аматериал6ъагьы. Еищарак ур0 еи6ъханы иахьыйоу а6ы0а6ъа р=оуп. Еища ирацъоуп, щъарада, алаф ахь ииасыз, агърагара рыцъма3ны иахьыйоу, аха ищамоугьы мырёкъа, ур0 щрышь0азароуп, и0ащ7аалароуп.

